
Bleras interpresas concedan als em-
ploiads dapli vacanzas che mo las
quatter emnas prescrittas entras la le-
scha. Per il solit obtegnan persunas
sur 50 onns in’emna supplementara. Er
ils contracts da lavur collectivs (CLC)
cuntegnanmagari reglamentaziunspli
generusas. Intgins exempels:

La coiffeusa survegn quatter emnas va-
canzas ad onn. Sch’ella lavura pli che
diesch onns en il medem manaschi ha
ella dabun tschintg emnas, stat scrit en
il CLC.

La nettegiunza survegn quatter emnas
vacanzas. Ina nettegiunza sur 50 onns
po far tschintg emnas vacanzas sch’ella
ha lavurà almain tschintg onns en il
manaschi. Il patrun po pretender che
las vacanzas vegnan pridas cura che la
firma ha serrà, stat scrit en il CLC.

Il scrinari survegn 22 dis vacanzas ad
onn. Scrinaris sur 50 onns survegnan
tenor il CLC 27 dis.

Il pictur ed il stuccatur han quest onn
in di dapli vacanzas, numnadamain 22
dis. Il CLC prescriva ch’i saja da pren-
der diesch dis l’enviern. Il patrun po fi-
xar singuls dis da vacanzas tranter Na-
dal e Bumaun.

Il cuschinier e la camariera han

tschintg emnas vacanzas, stat scrit en il
CLC per la gastronomia. Tgi che vegn
pajà l’ura ha da bun in’indemnisaziun
da vacanzas da 10,65 pertschient sin la
paja normala.

Il mazler survegn tschintg emnas va-
canzas. Il CLC dals mazlers cuntegna
las medemas prescripziuns sco quel da
la gastronomia.

L’emploià dal chantun Grischun ha
quatter emnas vacanzas – vitiers ve-
gnan tschintg dis da cumpensaziun. In
emploià sur 50 onns ha tschintg emnas
ed in emploià sur 60 onns ha sis emnas.
Perquai ch’ils emploiads chantunals la-
vuran mintga di intginas minutas dapli
han els dabun tschintg dis da cumpen-
saziun che vegnan per part retratgs sco
dis da punt tranter ils firads.

Il polimecanist ha 25 dis vacanzas. Sur
40 onns survegn el 27 dis e sur 50 onns
survegn el 30 dis. Quai prescriva il
CLC da la branscha da maschinas,
d’electro e da l’industria da metall.

Ilmoderatur daRadio e TelevisiunRu-
mantscha (RTR) ha 27 dis vacanzas.
Tgi che lavura 15 onns tar RTR u ha sur
50 onns survegn 32 dis vacanzas. Sur 55
onns datti 37 dis vacanzas. Quai vala per
tuts emploiads da RTR cun CLC, pia
cun inpensumdapli che30pertschient.

La coiffeura, il moderatur
ed il scrinari

Almain sis emnas vacanzas
per tuts

■ Travail Suissepretenda sis emnas va-
canzasper tuts. Il cussegl naziunal s’oc-
cupa damaun da l’iniziativa populara. Il
cussegl federal recumonda da refusar
l’iniziativaeda farnaginacuntrapropos-
ta. La cumissiun dal cussegl naziunal s’ex-
prima era cun 17 cunter 8 vuschs encunter
il giavisch.

Bun per la sanadad
Il sindicatTravail Suisse fa valair che vacan-
zas sajan bunas per la sanadad. Il squitsch
al plaz da lavur saja creschì ed i dovria dapli
temp da recreaziun. Las consequenzas en-
tras squitsch memia grond al plaz da lavur
custianmintg’onn var 10milliardas francs.
Perquai argumentescha Travail Suisse:
«Dapli vacanzas èn ina investiziun rentabla
per l’economia e per la societad.» A curta
vista procuria stress segir savens per success
economic, a lunga vista saja mintga inter-
presa dentant interessada d’avair lavurants
sauns, motivads e productivs.

Onns grass per las interpresas
La productivitad è creschida dal 1992 en-
fin il 2007 per 21,5 pertschient. En quest
interval èn las pajas dentant s’augmentadas
sulet per 4,3 pertschient, sco l’Uffizi fede-
ral per statistica ha eruì. Ils lavurants n’han
era betg pudì profitar tar il temp da lavur:
En media è il temp da lavur sa reducì sulet
per ina minuta l’emna en quest interval.

Per las interpresas sajan quai stads onns
grass, scriva Travail Suisse. «Ils gudogns èn
creschids a moda massiva ed ils salaris e bo-
nis dal management èn explodids.»

En cumparegliaziun internaziunala saja
la Svizra a la cua pertutgant vacanzas e fi-
rads, constateschaTravail Suisse.Tut ils pa-
jais europeics –dano l’Irlanda–hajandapli
vacanzas e firads che la Svizra.

Negoziar la durada da vacanzas
«Il cussegl federal è pertschart da la mun-
tada da las vacanzas. El sa era da la popu-
laritad da quest giavisch», statti scrit en il
messadi al parlament. La productivitad sa-

ja creschida ils ultims decennis ed i saja in-
ditgà da participar ils lavurants a moda
commensurada. Vacanzas pli lungas possi-
an contribuir ina part, ma na sajan betg la
suletta pussaivladad da dar vinavant il suc-
cess da productivitad. En dumonda vegni-
an era pajas pli autas, temps da lavur pli
curts u in ambient attractiv da lavur. Il cus-
segl federal vul perquai surlaschar als pa-
truns e partenaris socials da negoziar la du-
rada da vacanzas.

Il 1984 han ins revedì il dretg d’obliga-
ziun e fixà il dretg sin quatter emnas vacan-
zas. Avant avevan ils lavurants dabun tut
tenor chantun mo duas u trais emnas.

Il patrun ha da conceder al lavurant
mintg’onn almain quatter emnas va-
canzas pajadas, stat scrit en il dretg
d’obligaziun. Giuvenils han dabun
tschintg emnas enfin ch’els han cum-
plenì 20 onns.

Il lavurant ha il dretg da retrair du-
as emnas vacanzas ina suenter l’autra.
Il patrun po dentant sez decider da-
vart ils termins da vacanzas, ma el
«prenda uschè lunsch resguard sin ils
giavischs dal lavurant» sco quai sa la-
scha cumbinar cun ils interess dal ma-
naschi.

Vacanzas ston vegnir retratgas, igl

è scumandà da laschar pajar ora va-
canzas durant ch’ins è en plazza.

En las vacanzas èsi scumandà da la-
vurar per ina terza persuna. Sch’insat-
gi fa tuttina quai ed ils interess dal pa-
trun vegnan uschia donnegiads, po il
patrun pretender enavos la paja per il
temp da vacanzas.

Persunas enfin 30 onns che prestan
lavur gratuita da giuventetgna en il
temp liber, pon retrair in’emna vacan-
zas nunpajadas. Il patrun dastga pre-
tender ina cumprova da quest enga-
schament per la giuventetgna.

Tge di la lescha?

Sustegn da la Svizra per il Cosovo
■ (anr/ld) Dapi ils 28 da favrer è il Co-
sovo in pajais independent. Cumbain
che questa giuvna naziun ha acceptà
ina nova constituziun e formulà in re-
spectabel dumber da leschas che han
creà la basa giuridica ed instituziuna-
la per structuras politicas, economi-
cas e socialas sto il Cosovo anc sur-
muntar considerablas difficultads per
garantir ses avegnir. La situaziun da se-
girezza è ussa relativamain stabila. Pro-
blems da segirezza existan en la part dal
nord. Per il proxim temp resta necessari
l’agid da la multinaziunala Kosovo Force
(KFOR) per garantir la stabilitad dal Co-
sovo. Dapi l’onn 1999 è er preschenta la
Svizra en il Cosovo cun in contingent
ch’il parlament federal ha limità fin l’onn
2011. La Svizra è activa sin il sectur lo-
gistic, da transport e da l’infurmaziun.
Actualmain dispona la truppa da la pli
gronda capacitad da transport cun heli-
copters. Il cussegl federal propona uss al
parlament da prolungar questa missiun
fin l’onn 2014. El vul dentant avair la
pussaivladad d’interrumper la missiun
sche necessari.

L’engaschi vegn apprezià
Bruno Frick, (pcd/SZ), il pledader da la
cumissiun, ha fatg attent che la Svizra
haja in interess tut particular ch’i restia
segirada la pasch e la stabilitad en il Co-
sovo ed en questa regiun. In pegiura-
ment da la situaziun pudess avair con-

sequenzas directas per la Svizra che dat
lavur e domicil a var 200 000 persunas
or da questa regiun. Tar ina inspecziun
en il Cosovo han confermà represchen-
tants da las autoritads che la lavur da la
Svizra vegnia appreziada. La via a la sta-
bilitad ed a la prosperitad dal Cosovo
vegnia dentant anc ad esser lunga e sten-
tusa. Problems datti surtut cun la cum-
part serba en il nord che n’accepta betg
la decisiun d’independenza. Frick ha er
accentuà la muntada da l’engaschi per
l’armada svizra che po far experient-
schas sin quest territori difficil ed uschia
er amplifitgar lur enconuschientschas
militaras. Fin uss han sa participà a
quest engaschi facultativ var 4200 per-
sunas svizras.

Il cussegl dals chantuns ha sco empri-
ma chombra acceptà la proposta dal cus-
segl federal da sa participar vinavant a la
multinaziunala Kosovo Force (KFOR)
fin ils 31 da december 2014. Ils custs èn
calculads cun var 40 milliuns francs
l’onn. L’effectiv maximal da 220 persu-
nas po vegnir augmentà a curt termin per
maximal 80 persunas durant in onn.
Quest augment da l’effectiv duai lubir a
la Svizra da surpigliar funcziuns superiu-
sas e da sustegnair las stentas per rinfor-
zar las structuras politicas d’in stadi da
dretg.Felix Gutzwilwer (san.) en discussiun cun Bruno Frick. KEYSTONE

Mussau cul det ad
anteriurs magistrats

■ (anr/ld) En ina moziun pretenda
cusseglier dils stans This Jenny
(pps/GL) da scumandar ad anteriurs
cussegliers federals da surprender
scharschas impurtontas en grondas
interpresas privatas. Quei scamond
duei valer per quater onns suenter la de-
missiun. Jenny ha fatg allusiun al man-
dat ch’igl anteriur cusseglier federalMo-
ritz Leuenberger ha surpriu aunc sco
commember activ dalla regenza. L’in-
terpresa da construcziun Implenia seigi
involvada en projects dalla confederazi-
un cun ver 450 milliuns francs, ei veg-
niu fatg attents ella discussiun. Baul ni
tard meini quella situaziun a conflicts
d’interess. Denton era igl engaschi da
Kaspar Villiger tier Nestle e tier l’UBS
secumporti mal cun la funcziun d’in an-
teriur magistrat. Interpresas privatas ve-
glien profitar dallas bunas relaziuns per-
sunalas e dall’influenza ch’in magistrat

hagi gudiu duront biars onns grazia a sia
posiziun politica. In cusseglier federal
che seretila suvegni ina pensiun d’in
quart milliun. Quella duei lubir da vi-
ver endretg senza stuer aspirar sin novs
mandats pecuniars che seigien colligiai
cun conflits d’interess. La funcziun sco
cusseglier federal ei igl uffeci politic il
pli ault ed il pli respectabel che la Svizra
sa regalar. Quella honur pretendi den-
ton era respect e retenientscha davart in
engaschi en grondas interpresas priva-
tas. Divers oraturs han exprimiu lur
simpatia per l’intervenziun dil collega
Jenny ed accentuau lur antipatia per il
secuntener da Leuenberger. Sin propos-
ta da Maximilian Reimann (pps/AG) ha
il cussegl dils stans decidiu cun 32
vuschs encunter ina da surdar la moziun
alla «Cumissiun dallas instituziuns po-
liticas» per examinar la caussa pli da ru-
dien.

Tenor l’artitgel 54 da la constituziun
federala s’engascha la confederaziun
per mantegnair l’independenza da la
Svizra e per sia prosperitad; ella con-
tribuescha oravant tut a mitigiar la
misergia e la povradad en il mund, a
respectar ils dretgs umans ed a promo-
ver la democrazia e la convivenza pa-
schaivla dals pievels.

Actualmaindispona la Svizra da dus
centers (Turitg e Genevra) che han per
mira la perscrutaziun e la promoziun
civila da la pasch. Il «Center for Secu-
rity Studies,CSS»da la Scola politecni-
ca a Turitg e dal Departament federal

da defensiun, protecziun da la popula-
ziun e sport che exista dapli l’onn
1986. L’institut è sa sviluppà ad in cen-
ter da cumpetenza en dumondas da la
politica naziunala ed internaziunala da
segirezza. A Genevra existan trais cen-
ters che s’occupan da la politica da se-
girezza, da la deminaziun umanitara e
da controlla democratica da las forzas
armadas. En l’avegnir duain ils centers
a Genevra esser suttamess al Departa-
ment federal d’affars exteriurs. Il cus-
segl dal chantuns ha acceptà in credit
da 26,4 milliuns francs per ils onns
2012 fin 2015.

Promoziuin civila da la pasch

